
Tillaga borgarfulltrúa Sjálfstæðisflokksins, Viðreisnar og Framsóknarflokksins um 
tilraunaverkefni með útboð sorphirðu við heimili í Breiðholti 
 
Lagt er til að borgarstjórn samþykki að hefja útboð afmarkað sorphirðu við heimili í 
Breiðholti í tilraunaskyni. Gert skal ráð fyrir því að verkið verði boðið út frá 1. maí 2027 
til 6 ára með möguleika á framlengingu til 2ja ára og geti samtals orðið til 8 ára.  
 
Greinargerð: 
Á verkefnalista meirihluta Sjálfstæðisflokks, Viðreisnar og Framsóknar í borgarstjórn 
Reykjavíkur er útboð á sorphirðu við heimili í Reykjavík. Byrjað verði á útboði í einu hverfi 
í tilraunaskyni innan árs.  
 
Markmið verkefnisins verði að afla raunhæfra samanburðargagna um kostnað, 
þjónustugæði, skilvirkni og rekstrarfyrirkomulag sorphirðu í útboði annars vegar og eigin 
rekstri Reykjavíkurborgar hins vegar. Útboð og samningur verði þannig útfærð að tryggt 
verði að unnt sé að leggja reglulega mat á árangur tilraunaverkefnisins og bera hann 
saman við sorphirðu í öðrum hverfum borgarinnar sem áfram verður sinnt af 
Reykjavíkurborg. Við matið verði meðal annars horft til heildarkostnaðar á sambærilegri 
þjónustueiningu, þjónustustigs, frávika og tafa í hirðu, kvartana, sveigjanleika 
þjónustunnar og annarra mælanlegra gæðaþátta. 
 
Skrifstofa umhverfisgæða hefur greint hvaða hverfi er heppilegast sem tilraunahverfi. 
Ýmsir þættir hafa áhrif m.a. stærð, afmörkun, íbúðasamsetning, fjarlægð til losunar í 
móttökustöð, fjöldi og stærðir sorpíláta, veðurfar o.fl. Skrifstofan telur heppilegast að 
hirða í Breiðholti verði boðin út til tilraunar – hverfið er vel afmarkað, hæfilega stórt og 
fjölbreytt. Hirða á djúpgámum, sem ekki eru margir í hverfinu, verði enn hjá sorphirðu 
Reykjavíkurborgar í þessu tilraunaverkefni á útboði hirðunnar.  
 
Í Breiðholti eru um 15,5% tunnuígilda í borginni. Hirða þarf sorp á 13 hirðubílum í 
Reykjavík svo gert er ráð fyrir að fækka hirðubílum um tvo í 11 við útboð á hirðu í 
Breiðholti. Gert er ráð fyrir fækkun um tvo flokkstjóra/bílstjóra hirðubíla og átta 
verkamenn við sorphirðu hjá sorphirðu Reykjavíkurborgar með útboðinu. Ekki þarf að 
koma til uppsagna starfsfólks. Starfsmannavelta, starfslok vegna aldurs og tímabundnar 
ráðningar sem renna út áður en þjónustuaðili tekur við verkinu munu dekka fyrirhugaða 
fækkun starfsmanna.  
 
Hirðubílar Reykjavíkurborgar hafa verið endurnýjaðir á síðastliðnum þremur árum og á 
borgin nú 11 hirðubíla yngri en þriggja ára til hirðu á sorptunnum og -kerum. Því er ekki 
gert ráð fyrir sölu á nýjum hirðubílum heldur verða eldri bílar, sem hafa verið afskrifaðir, 
seldir eða þeim komið í annan farveg náist ekki að selja þá.  
 
Gert er ráð fyrir að útboð á þjónustunni verði auglýst um miðjan október. Vegna stærðar 
verksins þarf að bjóða þjónustuna út á Evrópska efnahagssvæðinu. Útboðsferlið mun 
því taka einn og hálfan til tvo mánuði og væri hægt að undirrita samning um næstu 



  

áramót. Gefa þarf þjónustuaðila 3-6 mánuði til að undirbúa verkið. Því er gert ráð fyrir að 
nýr þjónustuaðili taki við verkinu þann 1. maí 2027. 
 
Við útboð á sorphirðu hjá sveitarfélögum hefur samningstími verið misjafn háð 
aðstæðum hverju sinni. Algengt er þó að bjóða út til átta ára svo afskrifa megi 
fjárfestingar í hirðubílum á samningstíma. Hér er lagt til að bjóða út til sex ára með 
möguleika á framlengingu um tvö ár. 
 
 
 
 
 
 
 
 
 
 
 


